
PARLAMENTARNA SKUPŠTINA BOSNE I HERCEGOVINE

Sekretarijat

71000 Sarajevo
Predmet: Zahtjev Sekretarijata Parlamentarne skupštine, provjera diploma 

                 Mišljenje, dostavlja se 
Veza:       Vaš akt broj: 03-50-13-25-59,2/19 od 21.01.2019. 

Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila Vaš akt Veze kojim tražite mišljenje u vezi provjera diploma svih zaposlenih  u Sekretarijatu Parlamentarne skupštine Bosne i Hercegovine na način da se svim srednjoškolskim i visokoškolskim ustanovama proslijedi upit o podacima svojih zaposlenih za sticanje diplome SSS, VŠS i VSS, sa brojem diplome i datumom izdavanja iste, te od obrazovane ustanove zatražite podatke na čije ime je izdata diploma pod navedenim brojem. S tim u vezi od Agencije tražite mišljenje da li su predviđene aktivnosti u suprotnosti sa odredbama zakona o Zaštiti ličnih podataka, te da li je neophodno za navedene aktivnosti tražiti saglasnost nosioca podataka kako je to propisano odredbama člana 5. Zakona.

U vezi sa navedenim, na osnovu člana 40. stav (2) tačka g) Zakona o zaštiti ličnih podataka („Službeni glasnik BiH“ br. 49/06 i 76/11, u daljem tekstu Zakon), daje se:

M I Š LJ E NJ E

Osnovni cilj Zakona je da se na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost u pogledu obrade ličnih podataka koji se na njih odnose.

Prema članu 3. Zakona: lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica, dok obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohranjivanje, prerađivanje ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje. kontrolor svaki javni organ, fizičko ili pravno lice, agencija ili drugi organ koji samostalno ili s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.
Podatak o diplomi određenog lica je lični podatak a provjera podrazumijeva obradu ličnih podataka.

Shodno navedenom, Parlamentarna skupština Bosne i Hercegovine, odnosno Sekretarijat je kontrolor koji namjerava vršiti provjeru diploma svih zaposlenih.
Prema članu 4. Zakona, kontrolori su dužni obrađivati lične podatke u skladu sa osnovnim principima zakonite obrade ličnih podataka, prije svega zakonom i propisima, te isti utvrđuju svrhu i način obrade ličnih podataka na osnovu zakona ili propisa donesenog na osnovu zakona.

Zakon u članu 17. propisuje davanje ličnih podataka trećoj strani. Naime, stavom (1) istog člana je propisano da kontrolor ne može dati lične podatke korisniku prije nego što o tome ne obavijesti nosioca podataka. Ako nosilac podataka ne odobri davanje ličnih podataka oni se ne mogu otkriti trećoj strani osim ako to nije u javnom interesu. 

Stavom (2) i (3) navedenog člana Zakona propisano je da je kontrolor ličnih podataka ovlašten lične podatke dati na korištenje trećoj strani na osnovu pismenog zahtjeva treće strane, ako je to potrebno radi obavljanja poslova u okviru zakonom utvrđene nadležnosti ili ostvarivanja zakonitih interesa treće strane. Pismeni zahtjev mora sadržavati svrhu i pravni osnov za korištenje ličnih podataka, te vrste ličnih podataka koji se traže. 

Također, Zakon u članu 17. stav (4) propisuje da je zabranjeno davati lične podatke na korištenje trećoj strani za čiju obradu, odnosno korištenje, nisu ovlašteni prema odredbama 
čl. 5. i 6. Zakona, te ako je svrha za koju se lični podaci traže na korištenje suprotna odredbi člana 4. Zakona.
Navedene odredbe Zakona su opšteg karaktera i iste ne mogu biti pravni osnov za postupanje bilo kojeg kontrolora, kada je u pitanju pravni osnov za obradu ličnih podataka. Dakle, svaki kontrolor, a posebno javni organ, je dužan postupati u skladu sa propisima kojima se neposredno određuje njegova nadležnost ili obaveze i prava. 
Shodno navedenim odredbama Sekretarijat bi za obrazovne ustanove bio treća strana. Samim tim Sekretarijat bi u svom zahtjevu morao navesti svrhu i pravni osnov za obradu tih podataka.
Dakle, Sekretarijat je istovremeno kontrolor ličnih podataka o diplomama zaposlenih te treća strana ukoliko se obrati zahtjevom za dostavljanje ličnih podataka obrazovnim ustanovama, u cilju njihove provjere.

Treba imati u vidu da se u ovom slučaju radi o javnim ispravama koje dokazuju to što se u njima potvrđuje ili određuje. Naravno, dopušteno je osporavanje javnih isprava ali to podrazumijeva zakonit postupak s obzirom na konkretne okolnosti. Nisu poznati razlozi provjere diploma svih zaposlenih, te ističemo da je sa aspekta zakonitosti obrade ličnih podataka sporno generalizovanje. Naime, prema članu 4. stav (1) tačka c) Zakona kontrolor je obavezan da lične podatke obrađuje samo u mjeri i obimu koji je neophodan za ispunjenje određene svrhe - princip proporcionalnosti. Osim toga, na ovakav način narušava se i ljudsko dostojanstvo zaposlenih, ako se svi stavljaju pod sumnju, o čemu bi bilo poželjno zatražiti mišljenje drugih institucija nadležnih za zaštitu ljudskih prava.

Mišljenja smo, da je dovođenje pod sumnju svih javnih isprava, na ovakav način, štetno i za javni interes jer se takvim postupanjem narušava pravna sigurnost.  

Kada je u pitanju saglasnost, kao jedan od pravnih osnova za obradu ličnih podataka iz člana 5. Zakona, ističemo da se ne može koristiti u ovom slučaju. Ako se radi o javnom interesu, saglasnost ne može biti pravni osnov za obradu ličnih podataka.
S poštovanjem, 
Dostavljeno:   

· a/a                                                                                                 DIREKTOR

